
	క.	
కూటువ కూడి కిరాతులు

కోటానంగోట్లు గలరు ఘోరాకృతు లీ

వీటను మద్వశులై సొం

పాట నెదిర్చినను గెల్తు రమరులనైనన్.

	మ.	
ఫలముల్ మాక్షికముల్ భవద్గృహమునం బర్యాప్తమౌనట్లుగా

నిలుపంజాలుదు నేను మీ రిచట సుస్నిగ్ధాత్ములై యున్నచో

ఫలియించున్ మదవాప్తపూర్వజననప్రఖ్యాతపుణ్యంబు లు

జ్జ్యలరూపంబున నాయశంబు నిగుడున్ సర్వప్రపంచంబునన్.

	వ.	
అని యిట్లు శబరనాయకుండు సాంత్వనపూర్వకంబుగా బలికిన వచనం

బులకు సమ్మతించి విప్రదంపతులు తదాలయంబున నొక్కగృహంబున నిలి

చి వన్యంబులైన కందమూలఫలాదులు భుజియించి యొకసంవత్సరము

కాఁపురము సేయుచునుండి. రాసమయంబున విష్ణుదత్తుండు సుగంధితో ని

ట్లనియె.

	చ.	
ఎఱుఁగము మద్రదేశ మిపు డేక్రియ నున్నదొ సర్వధాన్యముల్

పరువడిఁ బండియున్నవొకొ భామిని యే నటు చూచివచ్చెదన్

మఱవక సర్వకాలము రమావరుపాదయుగంబు వేడ్కతో

వెఱవక పూజ సేయు మిట వేగమ వత్తును దత్ప్రసన్నతన్.

	మ.	
అని యీరీతి ధరామరాధిపుఁడు భార్యన్ సౌమ్యవాక్యంబులన్

వినయం బొప్పఁగ బుజ్జగించి మదనావేశంబుతో నంతఁ ద

ద్వనితారత్నముఁ గౌఁగిలించి తులసీదామంబులన్ విష్ణుపా

దనవాంభోరుహపూజ సేసి తుదఁ దద్ధ్యానప్రసన్నాత్ముఁడై.

	గీ.	
విష్ణుదత్తుఁ డిట్లు వేడ్కతో శ్రీవిష్ణు

పూజ తీర్చి తనదు పూర్వమైన

దేశమునకు యాత్ర సేసెద నని పూను

నపుడు శబరనాథుఁ డరుగుదేర.

	క.	
ముదమున నావిప్రుఁడు దన

సదనంబున కరుగుదెంచుశబరాధిపుతో

నిదె నీకుఁ జెలియలని తన

సుదతిం గరసంజ్ఞచేతఁ జూపె మునీంద్రా!

		 ఈ పేజీలో చివరి మార్పు 23 మే 2021న 12:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

